
Šesta po redu konferencija “Dani Infrastrukture prostornih podataka Federacije Bosne i Hercegovine”
održana je 25. i 26. septembra 2025. godine u Mostaru, u organizaciji Federalne uprave za geodetske i
imovinsko-pravne poslove kao koordinacionog tijela Infrastrukture prostornih podataka u Federaciji BiH.
Konferencija je održana uz podršku aktivnosti projekta GeoConnect, koji finansira Holandska agencija za
poduzetništvo u okviru programa Matra.

Tokom uvodnih obraćanja, učesnici su imali priliku poslušati govore predsjedavajućeg Vijeća IPP FBiH i
direktora Federalne uprave za geodetske i imovinsko-pravne poslove, gospodina Željka Obradovića,
predstavnika Uprave za mapiranje i katastar Kraljevine Švedske, gospodina Mikaela Lilje, te



gradonačelnika Grada Mostara, gospodina Maria Kordića.

Konferencija je poslužila kao važna prilika za okupljanje svih relevantnih aktera u području IPP-a –
mjesto razmjene mišljenja i iskustava, kao i uvida u trenutačni napredak. Posebno je važno istaknuti da je
ovogodišnje izdanje konferencije bilo najposjećenije do sada, s ukupno 120 učesnika iz 56 različitih
institucija.

Program konferencije bio je raspoređen u dva radna dana kroz ukupno pet radnih sesija, pri čemu su
četvrta i peta sesija bile organizovane u obliku panel-diskusija na teme:

"Praktične primjene i koristi IPP-a"
"Primjeri dobre prakse i interoperabilnosti pri upravljanju prostornim podacima i mrežnim
uslugama".

Podsjećamo, glavni cilj infrastrukture prostornih podataka jest stvaranje preduslova za objedinjavanje
svih prostornih podataka na jednom mjestu, njihova inventarizacija i dostupnost. Izgradnja kapaciteta,
edukacija i širenje svijesti ključne su aktivnosti u razvoju IPP-a, a ova konferencija predstavlja jedan od
načina njihove provedbe.

U nastavku donosimo zaključke sa ovogodišnje Konferencije, dok će galerija slika i repozitorij
prezentacija biti objavljeni narednih dana.

Zaključci sa konferencije:

1. Prepoznaje se dalji napredak IPP FBiH u institucionalnom uključivanju subjekata, standardizaciji
procesa i povećanju dostupnosti prostornih podataka kroz IPP aplikacije (Registre IPP, Katalog
metapodataka, geoportal i mrežne usluge), uz kontinuiranu podršku Koordinacionog tijela i Vijeća IPP
FBiH.

2. Podržava se dalji razvoj formalnog provedbenog okvira zasnovanog na Zakonu i Strategiji IPP FBiH
(provedbena pravila i tehničke smjernice), uz redovno informisanje Vijeća IPP FBiH i uključivanje
stručne javnosti putem javnih savjetovanja.

3. Daje se puna podrška projektima GIVE, GeoConnect i DELEF kao ključnim pokretačima tehničkog i
institucionalnog unapređenja IPP FBiH, uključujući jačanje kapaciteta, interoperabilnosti i usklađenosti s
evropskim standardima te aktivno uključivanje akademskog sektora.

4. Pozivaju se subjekti IPP FBiH da proaktivno koriste mogućnosti koje nude projekti, posebno GIVE,
radi podizanja nivoa spremnosti, objave metapodataka i mrežnih usluga te pune operativne integracije u
IPP sistem u skladu sa EU praksom.

5. Naglašava se važnost operativne dostupnosti i ponovne upotrebe podataka u javnim politikama, nauci i
privredi, uz poticanje otvorenog dijeljenja i interoperabilnih mrežnih usluga prema najboljoj evropskoj
praksi.

6. Učesnici ističu zadovoljstvo zbog kontinuirane organizacije promotivnog i edukativnog sadržaja na
polju IPP kao ključnog faktora u jačanju međuinstitucionalne saradnje i razmjene stručnih znanja i
informacija.

7. Učesnici ističu zahvalnost međunarodnim donatorskim akterima na dosadašnjoj podršci uspostavi i
razvoju IPP FBiH, te naglašavaju i dalju potrebu saradnje s donatorima i kreditorima u dizajniranju
aktivnosti čija je svrha razvijanje infrastrukture prostornih podataka u Federaciji BiH kao ključnog



čimbenika održivog razvoja.

